
Mira, ite bellu coro!

Mira, ite bellu coro!
Su coro est de Gesùs,
bell'e amante pius
no, non s'agatat.

Pro pius chi siat ingrata
cun isse sa creatura
la mirat cun ternura
e cun piedade.

D'eterna caridade
pienu est cussu coro
et est riccu tesoro
de puru amore.

Si b'andas, peccadore,
cun contrissione manna
ecco pronta sa janna
a bei intrare.

Miralu, it'esemplare
cuntempla, homin'ingratu,
chi custu coro has fattu
tot'una piae.

Sa lanza istesit sa jae
chi l'abberzesit su sinu,
d'amore brujat continu
cussu postu.

Iss'est sempre dispostu
a suffrire diffettos
pro nos mustrar'affettos
totu divinos.

A sos zegos Longinos
pro tantu grav'offensa
desit in recumpensa
grassia e lughe.

Cuntempla cudda Rughe
ch'hant postu in cussu coro
cun sas culpas issoro
tant'ingratos.

Cando cun disbarattos



trattas sa legge sua
de propria manu tua
lu cruzzificas.

Ahi, chi mortifìcas
in coro su Redentore!
e ses, o peccadore,
veru deizzida.

Sa culpa committida
contra de cussu Deu
faghet s'homine reu
d'eterna morte.

Coro crudele e forte,
inumanu, ferinu,
cussu samben divinu
gasi terramas.

Cuntempla cussas fiamas
ch'inghiriant cussu coro:
sunt simbul’e tesoro
d'amore immensu.

Su chelu tant'estensu
est troppu culzu logu
pro caber cussu fogu
ch'est infinitu.

Eternamente iscrittu
fit a literas de oro
chi Deus cussu coro
diat leare.

E pro l'effettuare
naschet de pura mama
pro ispargher cussa fiama
in coros nostros.

Ma nois, ingratos mostros,
tantu lu dispressiamus
chi sol'a Deus no amamus
amend'a totu.

Coro male connotu
dai su gener'humanu
chi li negat tiranu
s'amore sou.

Però s'ardore tou



cun pius disattentu
che fiama cun bentu
s'azzendet pius.

Oh coro de Gesùs!
de finesas cumpendiu,
parte de cuss'inzendiu
nos comunìca.

Faghe s'anima ricca
de cussu fogu eternu
cun chi su propriu inferru
binches e prostras.

Ah, sas animas nostras
siant santamente azzesas
de sas tuas finesas
altas divinas!

Mira cussas ispinas
cumpostas a diadema
sunt s'afflission'estrema
de cussu coro.

Coro amadu, ti adoro,
o coro soberanu!
Odio cudda manu
chi ti coronat.

Chie non s'affessionat
ai cuss’altu tesoro
o no hat in pettus coro
o in coro non fide.

Animas totu benide,
o siedas penitentes,
iniquas o innozzentes
ai custu sinu.

S'amore sou divinu
a niunu lu negat,
antis a totu pregat
a tot'azzettat.

A totu nos ispettat
in proa chi nos amat:
ispinas, rughe e fiama,
lanza e affettu.

Cunzedinos chi abbertu



pro nois eternamente
regnet in cor'e in mente
re de sos coros!


